
				এই পৃষ্ঠাটোৰ বৈধকৰণ হৈছে
১৩৮
[ ৩৩ অ
শ্ৰীশ্ৰীশঙ্কৰদেৱ-মাধৱদেৱ চৰিত





তেবেসে পাপক ভয় কৰিবাহা
 যদি ভিন্ন তুমি আমি॥২২॥

তোমাৰ আমাৰ নাহি ভিনপৰ
 আসা একেলগে শুয়ো৷

দিন চাৰি পাঞ্চ  মান এহি মতে
 অন্য অন্য কৰে দুয়ো॥২৩॥

মাধৱ নোশোন্ত শঙ্কৰে নেড়ন্ত
 শুয়োক মোৰ লগত।

শঙ্কৰৰ বাণী বাধিবে নপাৰি
 মাধৱদেৱে পাছত॥২৪।৷

একেলগে পাৰা দুইখানি শয্যা
 আগ পাছ কৰি তথা৷

শোৱন্ত লগত শঙ্কৰদেৱৰ
 বুকু সমে দিয়া মাথা॥২৫৷।

শঙ্কৰ শোৱন্ত মাধৱ দিয়ন্ত
 বস্ত্ৰ জাপি তান গাৱে।

আপোনাৰ বস্ত্ৰ একজাপ কৰি
 শোৱন্ত গৈয়া মাধৱে॥২৬॥

শঙ্কৰদেৱৰ জাপৰ উপৰে
 একখান হাত দিয়া৷

জাপে আপোনাৰ  উপৰে তাহাৰ
 দিয়া শোন্ত সাৱটিয়া॥২৭॥

